
A Uachtarána, 
a bhuaiteoirí, 
a chomhghleacaithe, 
a aíonna oirirce, 
 
ní mar thabhartas a tháinig an Eoraip chugainn. Tógadh í. Conradh ar chonradh, géarchéim ar 
ghéarchéim. Ag na mná agus na fir sin a dhiúltaigh glacadh leis gurbh é léirscrios an fichiú 
haois an méid a bhí i ndán dár mór-roinn feasta. Daoine a d’fhéach ar fhothracha an chogaidh 
agus nach bhfaca críoch ach dualgas chun tógáil as an nua ar dhóigh níos láidre agus níos fearr. 
Daoine a roghnaigh an dlúthpháirtíocht seachas an t-amhras, agus an comhar fadtéarmach 
seachas cathú gearr na féinspéise. 
 
Sin í an Eoraip a tháinig mar oidhreacht chugainn. Agus is í i gcónaí an ghnóthachtáil 
pholaitiúil is mó i stair an chine dhaonna. 
 
Inniu, i bParlaimint na hEorpa, táimid tagtha le chéile chun ár mbuíochas a chur in iúl. Chun 
aitheantas a thabhairt do na mná agus na fir iontacha sin a thug oiread díobh féin chun an 
tAontas seo a mhúnlú. Is mian liom mo bhuíochas a ghabháil leis na ceannairí agus na 
Cathaoirligh a mhol na hainmniúcháin, mar aon leis an gCoiste Roghnúcháin, as an gcúram 
agus an t-uaimhneas a léirigh siad ina gcuid oibre. 
 
Trí Ord Fiúntais na hEorpa, tugaimid onóir dóibh siúd a chinn ar an Eoraip a thógáil i ngach 
réimse den saol. Dóibh siúd a roghnaigh an treoir a thabhairt nuair a bhí an saol go crua agus 
nuair nach raibh toradh na hoibre cinnte. Daoine a ghlac cinntí nach bhfeicfeadh siad a dtorthaí 
go deo, b’fhéidir, ach a raibh de dheimhin acu gurbh iad na cinntí sin na cinn ab fhearr dár 
muintir agus dár nAontas. 
 
Tugaimid onóir freisin dóibh siúd a sheasann an fód ar son luachanna na hEorpa, i bparlaimintí 
nó ag cruinnithe mullaigh, i máinliachtaí agus ar pháirceanna spóirt, i nuachtlanna agus i 
seomraí cúirte, i saotharlanna agus i hallaí ceolchoirme, agus i ndínit chiúin an tsaoil sin a 
chaitear ar mhaithe le cuspóir níos mó ná leas an duine féin. 
 
B’fhéidir nach raibh sé de rún ag cuid acu riamh a bheith ina dtógálaithe ar an Eoraip. B’fhéidir 
nach raibh uathu ach a n‑aisling a leanúint, idéal a bhaint amach, nó prionsabal a chosaint. Ach 
is amhlaidh a d’oibrigh an Eoraip riamh: trí ghníomhartha beaga gan áireamh ó dhaoine a 
choinnigh ár nAontas ag dul chun cinn, gach duine acu ar a mbealach féin. 
 
Tá mé bródúil as an bhfíoras gur mór-roinn í ár mór-roinnse atá ag teacht chun cinn. Bródúil 
as a bhfuil i gceist lenár mbratach agus leis an Tionól seo do mhuintir na hEorpa, agus don 
oiread sin daoine eile ar fud na cruinne. Feicimid é sin i gcás daoine atá ag éirí amach in aghaidh 
an uathlathais agus a fhéachann i dtreo bhratach na hEorpa. Nuair a smaoiníonn teaghlaigh ar 
an saol atá uathu, ar an todhchaí atá uathu dá gclanna, ar an dínit atá uathu sa tseanaois, is í an 
Eoraip an t-aon fhreagra amháin ar an méid sin. An áit is córa chun oibre. An áit is sábháilte 
chun teaghlach a thógáil. Ollchumhacht na gceart, na saoirse agus an daonlathais mar is eol 
dúinn í. 
 



 

 
 

Ach ní mhairfidh aon chuid de seo uirthi féin. Maireann sé de bhrí go gcinneann daoine ar í a 
chosaint, ó ghlúin go glúin. 
 
Dá bhrí sin, don chéad ghlúin eile, agus dóibh siúd uile a thabharfaidh an tionscadal seo ar 
aghaidh: is oraibhse anois an mhaide a ghlacadh. Bíodh agaibh an dánaíocht chun aisling níos 
mó a leanúint, agus an misneach chun í a fhíorú. Mar - mar a léirigh na buaiteoirí seo - gach 
uair a thagann duine chun cinn, gach uair a sheasann duine an fód, neartaítear an Eoraip 
againne. 


